
Kavunyan

Um-umag ma-ipanggop kan Kavunyan un mangkopya si langtay un malpud

Madlingan a manjolmang hitun Mapatayan.

Hajit osan al-algaw, inggaw ud... awad si Kavunyan hitun... ta awad ji voloy
Kavunyan hitun ingngajan ja payon a liyang Kavunyan. Awad ji voloy Kavunyan un jakolan
a vyatu ngim na-avutan ji gawa na. Kit inggaw vulun na mit nga katulungan na nga
mangngajan Isit. Ot gapu ta jumakol kad jit janum, mataktak jajit tagu un umoy
mantalavyaku si nansupang a ta umogyat ja hi janum. Isu nga nakapanunutan Kavunyan un

piya-ona un mangkopyas langtay.

Hajiton, inplanun ud Kavunyan a mangkopyas langtay. Ot vinilin na si Isit un vulun
na: “Manga-asi ka ta agsanak umoy subsub-ungon ta lawingok masub-ung nu majama ak a

mantalavaku,” kan kanun Kavunyan.

“Un,” kan kanun Isit.

Ot masmasja-aw si Isit ta paspasig malajaw hi Kavunyan. Naminsan nan suma-al,
janjanin masjom. Ot... Ngim gapu ta vilinon ud Kavunyan nga agsana umoy subsub-ungon,

aji na umu-umoy.

Hajit ma-ipakatlun, ay, ma-ipakatlun al-algaw, “Apay aya nga aji na ipaspasig nga
malajaw a umoy mangan? Aji an mavitil ji? Umoyak nga ilan nu gapu nan malajaw,” kan

kanu Isit.

Hajiton, nan-am-ammakaw kanu Isit a umajani, nangoy hijit pon-ad ji kakkayu. Ot
umajani kanu man sijin mantalavakuwan Kavunyan, napanakuy si Isit ta nakigtut. Ta hajit
partin ji long-ag ud Kavunyan, ma-amin mantalavaku. Awad kanu kad jit vyagis,
manpuspusipus sijit vyatu un manlagaji. Ot awad kanu kad ji ima, isimsimpa na kanu jit
vyatu. Ot awad kanu kad ji iki, ijulujulun na kanu pay jajit jajakkol a vyatu un siyad ud
pundasyun jit langtay a kaw-on ud Kavunyan. Ot idi mapanakuy hi Isit ta nakigtut, nasanikag

kanus Kavunyan.

“An-anom pay Isit a vilinon ta kad sika ya. Talagan na-isit ka payon. Natangkon tun
ulum,” kan kanun Kavunyan. Gapu ta hiyanat a agsam ud patpatiyon na vilin ku, manalanak,

taynak hika,” kana kanu.

Ot kaysan kanu Kavunyan ot mangoy hitun kapon hitun, noka, managaja Vuwagan.
Inggaw man hi lamagan ud Vuwagan, ta nasigab ji angos na omya un manalan, ay, un taynan
nad Juljulaw ta awad ji kaw-on na omya, nga siyad gapu na nga nanyung-ut si Kavunyan ot

ummivil. Nga siya jijin gapu na nga manvyavyasa jin vilig Vuwagan.

Ot umongpas situn kapon hitun wangwang Saltan ot manjolmang ot mangoy hitun
Lungulung ot kanas jin u-ud nad Gina-ang hinat kapon Tavya. Inggaw man hitun Galjang,
navitil, ay, maka-inum kanu si Kavunyan ot jinospak na jit jalumpipinas a vyatu ud Galjang
ot siyad lummokwasan jijin janum a nu umoy ka kad Galjang sin satun kit awad jit janum a

siyad sasakjuwan jajin iGaljang ta lummokwas sijit joplas.

Ot ma-avus kanu man uminum hi Kavunyan hiji ot manalan. Kana kanus tun
manpalpalagud ot jolmangon na jin wangwang hitun jakol a janum hitun Chico River —
“Chico River” kan ja hin satun ngim hajit kad “jakolan a wangwang” kan agay jajit

mamalong-ag.

Ot managajas jit vilig ot inggaw man sin nangatun vilig a longat nas tun, noka,
Kagay-an kan Tabuk, nangkopya si piya-ona un mapanunut na a mangwa si wish na, winnu
haji planu na un kana un, “Hapay koma ta lumtaw, ay, awad kad kapon hitu, jakolan a tanap
tun manvyalinan na.” Kanas jit, iwagi na ji kapon juwananas tun kapon Kagay-an ot siya ji

jin nanvyalvyalinan jijin “Kagay-an Valley” kana ta amod a tanap ji.

Iwagi na ji igid na pay situn kapon nas tun Tabuk ot siyaji jin nawaya pay jin tanap
sin kapon Tabuk ngim gapu ta igid jit nan-i-iwagi nas ji, vyanvyan-og jin tantanap, nga
jakjakol jin tanap ud Kagay-an Valley ta hat juwanana osya jit nan-i-iwagi na. Ot manalan

kanu ot, umoy hitun kapon hitun Kagay-an ta hiyad kawaya-an ji tanap.

Ot siya ji jit nanpatingga-an ji um-umag maipanggop kan Kavunyan un mangkopya si

langtay hitun Mapatayan.

